
ОСНОВЦИТЕ ОД „КОМЕНСКИ“ ВО БОРБА ПРОТИВ КЛИМАТСКИТЕ 
ПРОМЕНИ

Петоодделенците од ООУ „Јан Амос Коменски“ како единствени учесници 
од Македонија ја претставуваа нашата држава во рамки на кампањата 
„Зелени стапалчиња“, и заедно со своите врсници од Европа реализираа 
низа активности за заштита на климата и зачувувањето на здравата животна 
средина.

Во таа насока, Climate Aliance кој воедно е и организатор на кампањата 
„Зелени стапалчиња“,  го предаде извештајот со спроведените активности 
за заштита на климата, според кој беа инволвирани околу 250.000 ученици 
од осум европски земји меѓу кои беа и учениците од „Коменски“. Притоа, 
овој документ се разгледуваше на 28. Самит на ОН за заштита на климата, 
кој годинава се одржа на 14 ноември во Дубаи. Инаку, Climate Aliance веќе 
две децении ја спроведува кампањата „Зелени стапалчиња“, а во рамки на 
истата, ООУ „Јан Амос Коменски“ континуирано реализира активности во 
изминативе 10 години.

Заедницата на единиците на локалната самоуправа (ЗЕЛС) во соработка 
со Одделението за детска, социјална и здравствена заштита од Општина 
Карпош, минатата недела во просториите на Општината одржаа еднодневна 
обука, која беше наменета за членовите на Советот за социјална заштита 
на Општина Карпош. Фокусот на работната средба беше насочен кон 
зајакнување на капацитетите на општинските совети за социјална заштита, 
односно обезбедување на соодветен одговор на потребите на ранливите 
групи, преку креирање на општински политики кои се засновани на докази 
кои се применуваат според принципот на Агендата 2030 – „Никој да не биде 
изоставен“.

                Инаку, општинскиот Совет за социјална заштита во Карпош е формиран 
во декември 2022 година и брои 14 членови коишто се со четиригодишен 
мандат. Во ова тело, согласно законските одредби  членуваат претставници 
од невладини организации, дел од основните општински училишта, лица од 
Центарот за социјална работа, како и претставници од полициската станица 
Карпош, АВРСМ Центар за вработување на Град Скопје и административци 
од Одделението за детска, социјална и здравствена заштита од Општина 
Карпош.

                Инаку, во сила е законската обврска според која општините се должни 
да формираат Совет за социјална заштита и да изработат Социјален план, а 
согласно динамиката на работата, Општина Карпош е во финална фаза на 
подготовка на овој стратешки документ.

ПОДОБРУВАЊЕ НА СОЦИЈАЛНАТА 
ЗАШТИТА ЗА РАНЛИВИТЕ ГРУПИ

ЦВЕТИНОВА НАГАРАДА ЗА МИР ЗА ООУ “ПЕТАР ПОП АРСОВ,,

По повод 77 години од постоењето на УНИЦЕФ, вчера, во Кинотеката на 
Македонија, беше отворена изложба на дела од Живко Поповски- Цветин под 
наслов ,,Цвеќиња на мирот”.  Имено, тој со оваа изложба го одбележува и 
неговото 40 годишно цветно  творење, а Цветинова награда за мир  беше 
доделена на  ООУ,,Петар Поп Арсов”, за посебен придонес во мисијата 
,,Цвеќе на мирот”.

Цветин, со оваа дејност се занимава уште од многу одамна. Во 1986 година 
имал изложба посветена на 40 годишнината на УНИЦЕФ на која подари 40 
слики за Центарот за здравјето на детето во Варшава, потоа наредната 
година имал изложба посветена на младите спортисти во Загреб, на којашто 
подарил 30 Цвеќиња на мирот за најуспешните спортисти, како и изложбата 
во 1991 година во Домот на градежните работници која исто беше посветена 
на децата со порака за мир.

На настанот беседа одржа Јордан Плевнеш, а настапија Борис Трајанов во 
пијано придружба на Дарко Мариновски, како и Серафина Фантаузо и Драган 
Мијалковски. Изложбата е отворена од вчера, 11 декември – Денот на УНИЦЕФ, 
па се до петок, 15 декември.

ЈАКИМОВСКИ: ПАРТИСКАТА ЗГРАДА НА ВМРО-ДПМНЕ Е 
НАЈГОЛЕМОТО БЕТОНСКО ЧУДОВИШТЕ ВО РЕПУБЛИКА 
МАКЕДОНИЈА

Зборуваат за бетонски чудовишта, а што е ова позади нас ако не е бетонско 
чудовиште кое претставува најголема бетонизација на квадратен метар во 
Република Македонија, праша градоначалникот на општина Карпош Стевчо 
Јакимовски на денешната прес конференција што ја одржа зад партиската 
зграда на ВМРО-ДПМНЕ, како реакција на вчерашните најави од советниците 
во општина Карпош од оваа политичка партија дека ќе го блокираат носењето 
на Буџетот за 2024 година со 4.000 амандмани за да спречеле „носење на 
криминални дупови кои ќе се изродат во нови бетонски чудовишта во Карпош“.

Јакимовски покажувајќи и на јавноста на што личи локацијата во строгиот 
центар на Скопје на која е изградена зградата во која е сместен партискиот 
штаб на ВМРО-ДПМНЕ, јавно праша кој овде има налудничав проект?

Јас само сакам да прашам, кој овде има налудничав проект? Оној што 
предлага современи градби, со решено паркирање, со места за пензионерите 
со спорт и рекреација, со 50% од изградбата да е зеленило, со најсовремени 
подземни сообраќајници или ова здание зад нас, погледнете дали се ова 
премини или ова е обичен ходник?, праша Јакимовски.

Градоначалникот на Карпош исто така истакна дека советниците од оваа 
партија и нивниот лидер поддржуваат само вакви урбанистички решенија, 
наместо современи проекти.

ЈАКИМОВСКИ: СОВЕТНИЦИТЕ НА ВМРО-ДПМНЕ ГИ УКИНАА 
СУБВЕНЦИИТЕ ЗА ВОЗАЧКИ ДОЗВОЛИ И СТИПЕНДИИТЕ ЗА 
ТАЛЕНТИРАНИ СПОРТИСТИ ВО КАРПОШ

Талентираните спортисти од 8 и 9 одделение во општина Карпош нема повеќе 
да добиваат стипендии, соопшти градоначалникот Стевчо Јакимовски 
на денешната прес конференција нагласувајќи дека ова е само еден од 
проектите за младите карпошани предвидени за 2024 година кои не беа 
изгласани од „советниците од ВМРО-ДПМНЕ заедно со својата дружина во 
советот“.

Јакимовски со жалење ги информираше карпошани дека поради опструкциите 
на советниците на последната седница на Советот на Општина Карпош не 
беа изгласани бројни проекти од програмите за работа на општината за 
2024 година кои предвидуваа поддршка за младите во општината, меѓу кои и 
проектот кој предвидува субвенционирање на обука за полагање на возачки 
испит.
„Обврската на градоначалникот советниците и вработените во општината 
е да даваат поддршка на проектите на граѓаните и да се радуваат ако има 
среќни и задоволни граѓани. Општина Карпош во изминативе 12-13 години се 
потруди да дава поддршка на сите категории на граѓани.
На пензионери, на младинци, на средношколци, на студенти, ученици, на 
децата од предучилишна возраст, на новороденчињата. За жал, има луѓе во 
општинскиот совет кои не сакаат да гледаат среќни и задоволни луѓе. Тие се 
чувствуваат несреќни ако друг е среќен. Па затоа се обидуваат или да им 
ја рѓосаат среќата или да им ја украдат. Е такви се советниците на ВМРО-
ДПМНЕ и нивната дружина кои ја украдоа среќата на средношколците. Драги 
млади луѓе нема повеќе субвенции за возачки дозволи. Советниците на ВМРО-
ДПМНЕ гласаа против овие субвенции. Талентираните ученици и спортисти од 
8 и 9 одделение нема повеќе да добиваат стипендии а да потсетам, тројца 
фудбалери во македонската фудбалска репрезентација се карпошови 
стипендисти и еден наш стипендист е репрезентативец во кошаркарската 
репрезентација. Ја укинаа еднократната помош за спортисти за настапи 
надвор од земјата. Нема повеќе финансиска поддршка за спортски 
клубови. Се дрзнаа дури да кренат рака врз турнирот Сокол. Замислете го 
укинаа финансирањето на култниот турнир во мал фудбал во кој граѓаните 
на Карпош 1 и навивачите на Вардар секоја година се сеќаваат на својот 
трагично починат сограѓанин Оливер Соколов Сокол. ВМРО-ДПМНЕ и нивните 
соработници ја укинаа училишната спортска лига, не дозволија отворање на 
младински центар, нема поддршка за ватерполо турнирот, нема средства за 
најмладите жители на Карпош за да учат да пливаат.
За жал оваа забеганост отиде до таму што ја укинаа и поддршката на 
невладините организации, го запреа и најхуманото нешто- традиционалните 
карпошови крводарителски акции. Нема повеќе шаховски турнир.

Замислете тие се и против пензионерите. Ја запреа поддршката за 
пензионерските спортски игри, за 47 години постоење на општина Карпош овие 
се први луѓе на кои не им чинат вработените во општинската администрација.
Жал ми е што морам да соопштам дека не запреа тука. Нивното изживување 
продолжи и врз најмладите жители на Карпош, децата од предучилишна 
возраст. Гласаа против цветното дефиле, кој секоја година традиционално 
го прават дечињата од градинките. Ја укинаа и прекрасната манифестација 
„Карпош има талент“, се изјаснија и противдетската ликовна колонија, 
детските литературни конкурси, изложби, и како круна на се, тие се против 
прогласување на заслужни граѓани.
Има уште. За нив нема ништо свето. Ги укинаа финансиските средства за 
граѓаните на Нерези за прославата на Св. Пантелејмон, и за фрлање на крстот 
за Водици. Гласаа и против граѓаните на Влае и Злокуќани и нема средства за 
Св. Атанасиј. Нема повеќе поддршка за Ромите за Ѓурѓовден. Нема средства 
за бардовчани за Св. Тројца. За граѓаните од српска националност нема 
средства за Св. Сава, за Албанците за Ифтар, а за нережани нема поддршка 
за прослава за 8ми-Септември. Круна на се, нема прослава за 48 годишнината 
од постоењето на општина Карпош. Жал ми е што морам да соопштам дека 
ВМРО-ДПМНЕ независните и останатите нивни соработници со ова не удираат 
по мене како градоначалник, туку врз сите граѓани, а посебно врз младите. 
Јас имам положено возачки испит, а и моите синови и снаи, ниту пак имам 
осмооделенец за стипендирање, сите овие луѓе кои добиваат поддршка од 
општината не ги познавам. Оваа деструктивност, изгубеност, безидејност, на 
ВМРО-ДПМНЕ нашироко се манифестира не само во Карпош туку и во градот 
Скопје. Смешни се изговорите за бетонизации и згради зашто во изминатиот 
период гласаа и против урбанистички планови каде има само куќи“, изјави 
Јакимовски.

НОВОГОДИШНА РАБОТИЛНИЦА ВО ООУ ,,БРАТСТВО”

Вредните рачиња на учениците  од второ и трето  одделение, од ООУ 
,,Братство”, во соработка со дечињата од големите групи од градинката 
,,Мајски цвет”, минатата недела, ја збогатија новогодишната атмосфера 
во училиштето. Во заедничката работилница, освен што дружбата меѓу 
дечињата беше значајна,  се изработуваа и новогодишни лампиони, кои потоа 
ја украсија елката во холот на училиштето. Помош и поддршка на децата,  им 
беа нивните учителки и воспитувачки.

 

Преставниците од Светска банка ја поздравија оваа иницијатива, која се 
реализира преку Проектот за подобрување на социјалните услуги. Имено, 
овој Проект го спроведува МТСП во чии рамки беше формиран и „Центарот 
за поддршка на деца со попреченост и нивните семејства – МоПи“, кој 
обезбедува индивидуално дизајнирани услуги, според потребите на секое 
дете а воедно го подобрува и квалитетот на живот на нивните семејства. 
Оттука, потпретседателката на Светска банка за Европа и Централна Азија, 
Антонела Басани, ја посочи оваа установа како успешен регионален модел 
кој треба да послужи како пример за поттикнување и на другите општини, 

Во ООУ „Јан Амос Коменски“ беа доделени 15 сертификати на училишните 
психолози од основните училишта на територија на Карпош, коишто 
учествуваа на дводневната обука на тема „ Психо – социјална поддршка на 
децата во училиштата“. Обуката ја реализираше лиценцираниот психолог и 
психотерапевт,  проф. д-р Драгана Батиќ, а основна цел беше стручните лица 
да се запознаат со пошироката примена на методи и техники, за психолошка 
поддршка и интервенција во криза, како би се намалиле последиците од 
стресните настани во училишната средина.

 

Со оваа стручна обука во чии рамки беа спроведени и четири работилници, 
беа постигнати и неколку специфични цели.  Имено, меѓу најважните 
аспекти на обуката беа запознавањето со реакциите на стрес кај децата 
на различни возрасти, разбирањето на модалитетите на соочување со 
стресот, справување и пружање на помош на основците по доживување на 
некој стресен настан, како и методологија на спроведување на психолошки 
дебрифинг.

  

Општина Карпош и понатаму ќе ги поддржува проектите од областа на 
образованието, со кои се подигнува свеста кај сите чинители во воспитно-
образовниот процес. Токму затоа раководителката на Одделението за 
образование Емилија Арсовска ги врачи сертификатите на стручните 
соработници во училиштата.

УЧИЛИШНИТЕ ПСИХОЛОЗИ ОД КАРПОШ СЕ СТЕКНАА СО 
СЕРТИФИКАТИ


